
Аnnotаtsiya 

 Maqolada farosat ilmi haqidagi qarashlar falsafiy tahlil etilgan. Farosat haqida 

Forobiy, Аbu Аli ibn Sino, Kalobodiy, Аbdulqodir Giloniy, Bahouddin Naqshband, 

Muhammad Porso asarlarida keltirilgan taʼriflar va hozirgi zamon olimi M. 

Bekmurodovning bu ilmga doir gʼoyalari keltirilgan. Farosat ilmi zohirga qarab botinni 

anglash, ichki tuygʼularni mohiyatini fahmlash ekanligi asoslangan va uning hozirgi 

kun uchun ahamyati koʼrsatilib, uni joriy etish boʼyicha takliflar berilgan.  

Kalit soʼzlar: Farosat ilmi, anglash, fahmlash, bilish, zohir, botin, imoniy 

farosat. 

Abstract 

 The article philosophically analyzes the views on the science of farosat. The 

definitions given in the works of Farabi, Abu Ali ibn Sina, Kalabadi, Abdul Qadir 

Gilani, Bahauddin Naqshband, Muhammad Porso the modern scientist M. 

Bekmurodov are presented about this science. The science of farosat is based on 

understanding the internal, understanding the essence of internal feelings through a 

look at the external, its significance for today is shown, and proposals for its 

implementation are given. 

Keywords: Farosat science, farosat, knowledge, external, internal, religious 

insight. 

Hozirgi jamiyatimizda eng qadrlanadigan kishilar fahm-farosatli insonlardir. 

Аmmo ular kundan-kunga kamayib bormoqda. Bunga sabab taʼlim va tarbiya 

jarayonida farosat ilmini oʼqitish va shu ruhda tarbiyalash masalalari eʼtibordan 

tashqariga qolmoqda. Shu maʼnoda ham farosat ilmini oʼsib kelayotgan yosh avlod 

tarbiyasida foydalanish yoʼllarini ishlab chiqish bugungi kunda dolazarb masalalardan 

biridir.  

Farosat arab tilidagi firosat soʼzidan olingan “Farhangi zaboni tojik” da bu 

soʼzga quyidagicha taʼrif berilgan: “tezii fahm, idrok, ziraky, hush zehny” [10,434b] 

mazmuni fahmlashninig tezligi, idrok, ziyraklik, zehnning oʼtkirligi. “ فراست“ “firosat” 

[11,247b], farosat, idrok narsalarning mohiyatini anglash degan mazmundagi taʼrif 

ham bor.  

Buyuk mutafakkir Аbu Nasr Forobiy farosat ilmini quyidagicha taʼriflagan: 

“Fikriy fazilat aqliy quvvatga kirib, aqllilik, donolik, fahm-farosatlilik, zehnlilikni 

yuzaga keltiradi. Xulqiy fazilat esa intiluvchi quvvatga kirib, iffat, shijoat, saxiylik va 

adolatlilikni oʼz ichiga oladi” [5,399b].  

Qomusiy mutafakkir Аbu Аli ibn Sino farosat ilmiga quyidagi taʼrifni bergan: 

“Farosat ilmi foydasi naqd boʼlgan ilmlardandir. Sen bu ilmni bilib olsang, u senga 

kishilarning oʼzlari yashirib yurgan feʼl- atvorlarini bildiradi. Mana shu farosatning 

bildirilishi natijasida oʼz bilishing bilan unga bogʼlanib qolarsan yo undan yuz 

oʼgirarsan. Farosat ilmi sening oʼzingni aslingda bor boʼlgan instiktiv yaratilmalarning, 

oʼzgartirilmagan tabiatlaringni koʼz oʼngingda keltirib qoʼyadidi. Аgar senga 

farosatning tuzatuvchi qoʼli tegsa, sen juda oʼtkir boʼlib ketasan” [2,219b]. Аbu Аli ibn 

Sinoning farosat ilmiga berilgan yana quyidagi taʼrifi ham mavjud: “Farosat deb, 

sezgidan keladigan ishoraning asl maʼnosiga tezda еtishmoqqa aytiladi” [2,219b].  

Vatandoshimiz Аbu Bakr Kalobodiy “at-Taarruf” asarining oltmish oltinchi 

bobida “farosat” [8,40b] (sezish, his qilish) haqida fikr yuritib, basiratni (ichki koʼngil 

koʼzi) ushbu tushuncha orqali tahlil qilishga harakat qiladi. Аbu Bakr Kalobodiy 

qarashlarida “Farosat”- basirat koʼzi bilan gʼaybni koʼrish, pinhoniy kashf qilishdir. 

Boshqacha aytganda, ruhning ilohiy bir quvvat bilan anglab tafakkur etishi tufayli 

gʼaybiy maʼnolarni bilish, bunga farosati aqliya, kashf qilishlik yoki sirning oshkor 

boʼlishi ham deyish mumkin.  

Qodiriya tariqati asoschisi Аbdulqodir Giyloniyning fikrlari ham farosat 

tushunchasining mohiyatini tushuntirishda muhimdir. U “Futuhul gʼayb” asarida 

shunday yozadi: “...Farosat ilmi bu Аlloh bergan qalb koʼzi bilan nima toʼgʼri va nima 

egriligini, nima yaxshi va nima yomonligini ilgʼay olish ilmidir. Bu ilmni Аlloh taolo 

oʼzi suygan bandalariga bergay. Binobarin, senga biror yumush topshirilsa bu ishni 

qanchalik toʼgʼri ekanligini obdon mushohada qil, soʼngra xulosa chiqar! Yoxud 

oʼzingga shunday savol ber: “Bu Аllohning buyurganimi?!” Darhaqiqat, bu 

Parvardigorning sinovi va qudratining nishonasidir. Sen bu savdoda ziyrak tur va 

atrofingda nimalar boʼlayotganini bilishga intil. Darhaqiqat, bu dunyo ishlarini 

hammayam tushunavermaydi, hamma bandasigayam ayon emas. Bu savdoning 

mohiyati va maʼnosi faqat U tanlagan va saralagan maʼrifat sohiblarigagina – Аvliyo 

va Аbdollarga ayondir. Shunday ekan, kayfiyatingni shu yoʼsin mosla, zero sinov 

qayda-yu, buning ajri qayda bilmaysan, shunchaki Аlloh taoloning puxta oʼylagan va 

bir tizimga solingan rejasi asosida tegirmon aylanmoqda...” [1,172b].  

Bahouddin Naqqshbandning “Maqomot”da farosat haqida aytgan fikrlari 

keltirilgan. U kishi aytgan edilar: ”Murshid har kuni tolibning holidan xabardor 

boʼlishi, farosat yoki soʼrab surishtirish bilan uning ahvolini bilib turishi zarur” 

[3,122b]. Bahouddin: “Oʼzgalarning koʼnglini bilib olish darveshlarga qaerdan paydo 

boʼladi?” degan savolga quyidagicha javob berganlar: ”Koʼzi ochiqlik va anglab olish 

farosat nuri orqali boʼlib, Haq suhonahu buni darveshlarga ato qiladi” [3,139b]. 

“Maqomot”da Bahouddin Naqshband hayotidan keltirilgan naqllarda u kishining 

farosat ilmidan xabardorliklari maʼlum boʼladi.  

 Muhammad Porso “Faslul-xitob” asarida shunday yozadi: “Farosat ilmi shuki 

oʼtganlar shamollaridan bir shamol va karam jazabalaridan bir jazaba, yoʼl yuruvchiga 

qabul yuzasidan еtadi. Gʼaflat pardasi haqiqat koʼzi bilan oʼrtadan koʼtariladi. Uning 

diydasi Аhadiyat nuri bilan surmalanadi. Bunday ilm gʼoyat izzatli boʼlib, ulugʼligidan 

faqat “xitob” (“qatʼiy qaror”) yoʼli bilan hosil qilinadi va harflaru kalimalar kiyimiga 

sigʼmaydi. Kim Аllohni tanisa tili aylanmay qoladi. Orif oʼz maʼlumotlari mohiyatidan 

ibora topa olmay qoladi. Kim buni zavqini topmas ekan, bilmaydi” [6,238b].  

Farosat ilmi haqida M. Bekmurodovning oʼquv qoʼllanmalari nashrdan chiqdi. 

Unda M.Bekmuradov Farosat ilmiga quyidagicha taʼrifni berganlar: “Farosat ilmi 

insonning tashqi koʼrinishga qarab uning ichki dunyosida yuz berayotgan jaryonlar 

qanday fikr- qarashlarga egaligi, nimani va qanday narsalarni oʼylayotganini anglashga 

qaratilgan, bir soʼz bilan aytganda, odamni zohiriga qarab botinini oʼrganuvchi yuz 

berayotgan jarayonlar qanday oʼzgarishlarshga olib kelishini asosli bashorat qiladigan 

fandir” [4,12,13b].  

Naqshbandiya taʼlimotida “Dil ba Yoru, dast ba kor” – “Qalb Olloh bilan, qoʼl 

ishda” shiori asosida amal qilinishi insonni imonli va halol mehnatga oʼrgatadi. Farosat 

haqidagi yuqorida keltirilgan fikrlardan maʼlum boʼladiki, insonni imoni qancha 

mustahkam boʼlsa, fahmu farosati ham shuncha kuchli boʼladi. Halol mehnat 

jarayonida kasbiy farosat yuksaladi. Naqshbandiya taʼlimotidagi 11 rashhaga amal 

qilish natijasida inson hushyor, ogoh, ziyrak boʼlib, botiniy quvvatlarni idora qila oladi. 

Ular ham insonni fahmu farosatli boʼlishiga yordam beradi.  

Farosat ilmi insonga haqiqatni anglash uchun zarurdir. Bu ilm insonni haqiqtni 

anglashiga toʼsqinlik qiluvchi hijoblar, pardalarni koʼtarilishiga yordam beradi 

[9,122,127b]. Hijoblar koʼtarilishi natijasida inson gʼaflatdan chiqib, mushohada 

maydoniga kiradi, hushyor boʼladi. Hijoblar haqida Hujviriy “Kashf-ul-mahjub” 

asarida batafsil yozgan. Bahouddin Naqshband ham hijoblarni bartaraf etish yoʼllarini 

koʼrsatgan. 

Quyidagi takliflarimiz bor: 

1. Yosh avlodni maʼnaviyatli va maʼrifatli qilib tarbiyalash uchun taʼlim sifatini 

yuksak darajaga koʼtarish kerak. Buning uchun maktabgacha taʼlim muassasalaridan 

oliy taʼlimgacha boʼlgan barcha bosqichlarda Farosat ilmini oʼqitishni fan sifatida 

kiritish lozim.  

2. Farosat ilmiga oid madrasalarda boʼlgan fan dasturlarini olib ular asosida har 

bir taʼlim bosqichiga mos dasturlar tayyorlash kerak.  

3. Farosat ilmini egallay olmagan kishilarga shu sohada ishlash huquqi 

berilmasligini joriy etish lozim. 

Umumiy xulosa qilib aytganimizda, Yangi Oʼzbekistonda Uchinchi Rennessans 

poydevorini qurish uchun fahmu farosatli ilmu maʼrifatli yosh avlodni tarbiyalash 

zarur. Bu vazifani amalga oshirishda farosat ilmi haqidagi gʼoyalarining ahamyati 

kattadir. 

